
578 hitz
juan del pozo - psikoanalista 

«Beti itzultzen gara Freudengana, zerbait izango du» 


a.i - DONOSTIA 

Juan del Pozo (Donostia, 1956) psikologo klinikoa da Osakidetzako osasun zentro batean, eta, horretaz gain, psikoanalista. Orain dela mende bat Vienako maisuak abiatutako teorien jarraitzailea da. Diban dotorea du bere kontsultan. Premia dutenei bertan etzateko gonbita egin, eta entzun egiten ditu, sekretu eta bulkada ezkutuenak biluzteko. 

150 urte Sigmund Freud jaio zela. Nola ikusten duzue psikoanalistek haren figura? 
Miresmenarekin. Atera kontuak, gaur egun psikonalisian jardutea zaila dela kontuan hartuta, bada garai hartan... Oso bakarrik zegoen. Garai hartan hitza ez zuten ezagutzarako datu objektibotzat hartzen, baina Freudek ikerkuntzarako objektu bihurtu zuen. 

Psikologo osasun publikoko osasun zentro batean, eta zure kabuz psikoanalista. Nola uztartzen dituzu bi munduak? @:Buruko osasunerako osasun publikoko zentroetan ezin da psikoanalisia aplikatu; duten funtzionamenduarekin ezin da... Psikoanalisia, gainera, aukera pertsonal bat da. Ez litzateke taxuzkoa, Estatuak hala aginduta, inor psikoanalizatzea; angustia ugari mugitzen dituen prozesua da psikoanalisia... 
Jendeak beldurtuta hasten du psikoanalisiaren bidea? @:Mamu handiak daude horren inguruan. 'Nire bizitzako zein alde ezkutu aterako ote da?'. Subkontzientea ez dugu ezagutzen, eta ez da erraza bertan dagoena onartzea. 

Ez da prozesu samurra, ezta? 
Ez. Bidean, norberak bere beldur eta larritasunei aurrez aurre begiratu behar izaten die, eta ez da erraza izaten. Batzuk, prozesuan hasi eta harrituta geratzen dira esaten dituzten gauzekin... 

Sendatu egiten al du prozesu horrek? 
Esateak sendatu egiten du, pixkanaka-pixkanaka bada ere. Barruan duguna esan, horren jabe egin eta horren gaineko erantzukizuna hartzea da gakoa... Barruan ditugun mamu eta larritasunek gu menderatu beharrean, guk haien gainean erantzukizunez jokatzea da helburua. Nolanahi ere, psikoanalisia ez dago sendatzearekin obsesionatuta. Psikoanalizatzen ari den pertsona sendatzea baino gehiago, pertsona hori bizitzaren sufrimenduaz jabetzea lortu nahi du. Sintomarik gabeko pertsona baino gehiago, bere bulkaden eta barruko sufrimenduaren aurrean erantzulea den pertsona bilatzen du psikoanalisiak. 

Eta analistak erakusten dio gaixoari nola jokatu behar duen, hala soil-soilik bere barrunbeetako sekretu eta traumak argitzen laguntzeko bide-laguna da? 
Psikoanalisia, beste ezeren gainetik, norberak bere barruko bulkaden berri izateko prozesua da, eta sarritan horien berri izan eta ikusten du ez dela erraza horiek domestikatzea. Prozesu horretan analista ez dago hilda, eta hitz egin ere hitz egiten du zenbaitetan. Baina ez dago gaixoari jokamolderako irizpideak emateko. Norbera bere bulkada errotuenen erantzule izatea da gakoa. Nork ez ditu sentitu, esaterako, bekaizkeria eta jelosia? Horien erantzule egitea da gakoa, ezagutzea, erantzun etiko bat bilatzeko. 

Norentzat da psikonalisia? 
Beren ondoeza nondik datorren jakin nahi duten pertsonentzat da. Eta pertsona guztiek ez dute nahi hori; jende askori nahikoa zaio sintomak arintzearekin. Besterik ez dute nahi. Baina prozesua hasi eta eteten ez dutenek jarraitzen dute benetan merezi dielako. Izan ere, berez ez da batere prozesu samurra. 

Ezinbestekoa al da patologiaren bat izatea psikoanalisira jotzeko? 
Normalean sufrimendu handia duen jendea dator, jendeak ez du psikoanalisiaren bidea hartzen soilik bere burua ezagutzeko. 

Nolanahi ere, guztion baitan daude traumak eta bulkada asegaitzak, ezta? 
Haragiaren eta mundu sinbolikoaren, hitzaren, uztartzea ez da inoiz perfektua. Bestela robotak izango ginateke... Gakoa haustura hori ahalik eta ondoen eramatea da, ahalik eta sufrimendurik txikienarekin. 

Freuden teorien jarraitzaile zarete. Bizirik dago haren lan egiteko era? 

Ordutik hainbat joera garatu dira, baina beti itzultzen gara Freudengana... Zerbait izango du. Hark lanerako ezarritako hainbat pauta indarrean daude: ideien asoziazioa, esate baterako, eta interpretazioa, esaten denaren eta esan nahi denaren arteko lotura... 
Baina erruz aldatu da Freuden gizartea eta gure oraingo hau... 

XIX. mendean bulkadak erreprimitzea zen garrantzitsuena, eta agertzen ziren arazoak horrek eraginak ziren; egun, guztiz kontrakoa da. 'Gozatu!', 'Egin!'... Ondo egon behar da beti. 

